
Plattform & plan 2017 – 2020

«I og med Kristus»


 
Volda Frikyrkje -  eit utoverretta og inkluderande fellesskap 
med fokus på Jesus og menneska rundt oss

Volda Frikyrkje våren 2017.

Innleiing 

Eldsterådet i Volda Frikyrkje vedtok 3.november 2016 at det skulle setjast i gang ein prosess med å utarbeide mål og strategiar for arbeidet i Volda Frikyrkje. Målet for arbeidet skulle vere å  gi kyrkjelyden ei samlande forståing for kven vi er, kva vi vil og kva retning vi vil gå i.

[bookmark: _GoBack]Det vart sett ned ein komité som fekk ansvaret med å leie prosessen fram mot ein ferdig strategiplan. Komiteen har bestått av Hildegunn Valen Kleive, Kjell Petter Wiik, Sølve Hatlen og Hilde Balsnes Lande. Vi valde å kalle arbeidet for «Platform og plan». Målet med arbeidet skulle vere å utarbeide eit grunnlag for planar og strategiar, og å legge til rette for ein handlingsplan for komande treårs-periode.

Komiteen hadde sitt fyrste møte i desember 2016. Sjølve arbeidet med planen starta med ei bøneveke i byrjinga av januar 2017.  Vidare vart medlemar og andre med tilknyting  til forsamlinga vår invitert med på ein «dugnad» for å få inn flest mogleg svar på spørsmålet: «Korleis vil vi at Volda Frikyrkja skal sjå ut i 2020, og kva grep må vi ta for å nå dit?» 
22. januar arrangerte vi ein strategiverkstad der vi i fellesskap skulle sjå nærare på spørsmål som; Kva vil vi skal kjenneteikne oss som fellesskap? Kva drøymer vi om og lengtar etter? Kva verdiar kan samle oss, og kva mål kan vi sette oss? Kva har vi som er viktig å ta vare på?
Alt materiale som kom inn i denne prosessen vart systematisert og brukt vidare i arbeidet. 

På kyrkjelydsmøte 23.mars vart eit utkast til plattform presentert, og det vart jobba vidare med målsetningar, satsingsområde og tiltak. På bakgrunn av tilbakemeldingar på dette møtet og tidlegare innsamla materiale, sette komitéen ned sju satsingsområde som vi skal jobbe med framover mot 2020. Tenestegrupper og husgrupper formulerer sine mål og tiltak utifrå desse satsingsområda. Dette arbeidet blir starta opp hausten 2017.

Vi har tenkt mykje, og  vi har drøfta ord og formuleringar i mange rundar. Vi har diskutert og blitt samde, og funne nye ting som måtte drøftast. Det har vore særs inspirerande å stå midt i arbeidet, og ikkje minst har det vore inspirerande med alle innspela frå engasjerte medlemmer, der Jesusfokus - «Meir Jesus!» - har vore ein raud tråd.

På møte med eldste- og diakonråd 1. juni vart Plattform og Plan 2017-2020  vedteken, og strategiutvalet sitt arbeid er formelt avslutta.

Takk for bønn! Takk for mange, mange gode innspel! Takk for konstruktive og inspirerande kveldstimar der vi saman med mange i kyrkja har arbeidd for å kome nærare ei felles forståing og ei felles retning for arbeidet i kyrkja vår!

Takk til Gud! ….og takk for oss….		Hildegunn, Sølve, Kjell og Hilde
Plattform

Basis
«I og med Kristus»
I Kristus og med Kristus er uttrykk som går att i det nye testamentet og som har eit rikt meiningsinnhald. Volda Frikyrkje har valt å sette saman desse to uttrykka til; «I og med Kristus», og har det som sin basis. I korte trekk viser «I Kristus» til kyrkjelyden si sjølvforståing og identitet. Det handlar om den omfamnande nærleiken kyrkjelyden og den enkelte kristne får leve i. I denne nærleiken finn vi kraft, kvile, vern, tryggleik, fred, mot, oppmuntring, formaning og trøyst. «Med Kristus» antyder bevegelse, ei vandring og kommunikasjon. Som kyrkjelyd  og som enkeltkristne vil vi leve eit liv der vi går etter og går saman med Kristus, en veg som leier til både gleder og smerter. Vandringa har eit mål; det evige livet i himmelen. Men vandringa er verdifull i seg sjølv også, fordi den fører til møte med medmenneske der Guds gode vilje og bodskapen om Guds nåde kan bli høyrt og erfart. Vandringa med Kristus inneheld samtale og bønn, noko som kan føre til at kyrkjelyden veks i kunnskap og kjennskap til Gud. 

I og med Kristus handlar om kven vi er, kva vi har, kvar vi skal,  vegen dit og om Kristus-livet som vi vil dele med andre.






















Verdigrunnlag

Vi vil at Volda Frikyrkje skal vere  eit utoverretta og inkluderande fellesskap med fokus på Jesus og menneska rundt oss.


Opp –
mot Gud
Relasjonar





Inn- 										      Ut – 
mot kvarandre							med evangeliet




Opp – mot Gud 
Volda Frikyrkje skal vere eit levande åndeleg fellesskap med fokus på Jesus og bygd på Guds ord.

Inn – mot kvarandre 
Volda Frikyrkje skal vere eit inkluderande fellesskap som har rom for alle slags menneske i alle aldrar. 

Ut – med evangeliet - 
Volda Frikyrkje skal vere ei utoverretta kyrkje som aktivt arbeider for at evangeliet skal nå stadig fleire.

Det er naturlig at planane framover skal fremme dei tre sidene ved relasjonstrekanten. 








Kyrkjelyden har satt ord på viktige verdiar for vårt fellesskap. Desse verdiane er avgjerande 
for at kyrkja skal lykkast med satsingsområdane.

Retning opp – Gud
- Takknemlegheit for Guds gode gåver
- Openheit overfor Guds leiing og å la han forme oss etter sitt bilde
- Livsnært og engasjert trusliv 

Retning – Inn
- Velvilje til å tene kvarandre etter Jesu førebilete
- Varmhjarta i relasjonen med kvarandre 

Retning ut – med evangeliet 
- Frimodig dele vår tru og vårt liv med vår neste
- Rausheit overfor at vi er ulike, så vi møter alle med respekt og kjærleik

Eit liv i og med Kristus, i Guds forvandlande nærvær kan elske fram eit ynskje om og ein vilje til å strekke seg etter desse verdiane. Når dei får prege fellesskapet og enkeltmenneske gir det også eit godt jordsmonn for at trua kan halde fram å vekse.






















Satsingsområde dei neste tre åra

Satsingsområda til kyrkjelyden har til føremål å motivere leiarar, husgrupper og tenestegrupper til å setje seg konkrete mål. Dette kan vi gjere på mange ulike måtar, tilpassa tenestegåvene og dei ressursane  ein har til disposisjon. Det er viktig at vi har nokre vegvisarar som kan gi oss ei felles retning for kyrkja vår. Ikkje alle satsingsområda er relevante for alle, men vi oppmodar alle til setje seg konkrete mål som samsvarar med satsingsområda.

Vi har formulert 7 overordna satsingsområde som gjeld for heile kyrkjelyden. 
1. Få åndelig påfyll til tru og teneste 
2. Legge til rette for trussamtalar, både 1-1 og i grupper
3. Utrusting og oppfølging av medarbeidarar
4. Gode rutinar for kommunikasjon og organisering av kyrkjelyden
5. Vere synlig som kyrkjelyd
6. Utadretta virksomheit
7. Vedlikehalde og utvikle kyrkje og uteområde

Ikkje alle satsingsområde har like stor relevans for alle grupper og tenesteområde. Kvar blir oppmoda om å velje seg satsingsområder som er relevant for dei, og å sette seg konkrete mål under desse. 
Som hjelpemiddel er det laga eit skjema som ligg vedlagt. 

Saman er vi Volda Frikyrkje, og saman er vi med å bygge Guds rike. 



Vedtatt på kyrkjelydsmøte 15.06.2017



Eldsterådet er ansvarlig for at arbeidet med neste strategiplan blir starta opp i 2019.


Vedlegg 
· Plan for undergrupper
· Visjon Volda Frikyrkje
· Volda Frikyrkje si historie
· Organisasjonskart
· Personleg Plan

